ВІКТАР КАРАМАЗАЎ. «ДЗЯЛЬБА КАБАНЧЫКА»

Мэта ўрока: развіваць уменне вучняў суадносіць учынкі герояў з матывамі іх паводзін, выхоўваючы пачуццё адказнасці і клопату за лёс бацькоў; уменне супастаўляць характары герояў, рабіць вывады па праблемных пытаннях, пастаўленых настаўнікам.

Абсталяванне: можа быць такім самым, як на папярэднім уроку.

Ход урока

І. Праверка дамашняга задання.
Вучні даюць вусную замалёўку эпізоду дзяльбы кабанчыка. Даецца рэцэнзія вучняў на адказы іх таварышаў. (3 прапанаваных варыянтаў абавязкова будзе заўважана вучнямі, што дзеянне адбываецца на старым вясковым падворышчы, дзе ў плоце трапляюцца штыкеціны на адным цвіку, дзе ўзвышаецца старая груша-вінёўка, на якой віселі яшчэ грушы. Цэнтральнае месца — эпізод дзяльбы кабанчыка. У цэнтры ўвагі — маці ў рыжым латаным кажушку, амаль зношанай хустцы; твар у маршчынах; сумныя, даверлівыя вочы. Побач яе дочкі, у якіх позіркі абыякавыя і ў той жа час сквапныя. I тут жа збоку сын Сцяпан, позірк у яго асуджальны, нават пагардлівы. Здаецца, што нават чуецца фраза: Во... хоць кабанчык прывёў да маці.)

Заданне такога тыпу дае магчымасць вучням яскрава ўсвядоміць ролю пейзажу, партрэта ў характарыстыцы герояў.

II. Гутарка.

1. Падумайце, чаму Сцяпан, спакойны і ўраўнаважаны чалавек, раптам «узарваўся» ў час дзяльбы кабанчыка? У чым прычына гэтай успышкі гневу? (Ён адзіны бачыць парэзаны палец маці — аж запякло яму ў душы,— а астатнія не пацікавіліся нават, што здарылася; кідаецца яму ў вочы знешні выгляд сясцёр, зяця Колі — усе чысценькія, прыгожыя, у своеасаблівым кантрасце бачацца на фоне пасмаленага кабанчыка; а як многа значыць у характарыстыцы пытанне зяця Колі: «Ну, а кабанчык хоць ладнаваты?»)
2. Як успрынялі ўспышку гневу сёстры, маці? Чаму маці не разумее сына? («Схапіліся, як чужыя, не паспеўшы павітацца. Але маці не дала волі іхняй спрэчцы”). Маці не разумее сына, бо яна ў гэты час перажывае гонар, што змагла вырасціць, а цяпер і раздаць ім кабанчыка. Яна клапоціцца не пра сябе, а каб не пакрыўдзіць ніводнага са сваіх дзяцей.)
3. Як вы думаеце, чаму сёстры прамаўчалі, не азваліся хоць слоўцам на спрэчку маці з сынам? Якую б вы далі характарыстыку сёстрам? (Абыякавыя, сквапныя, хоць узровень жыцця іх ні ў якое параўнанне не ідзе з матчыным. Гэта, як адзначалася, кідаецца ў вочы вельмі рэзка. Але, відаць, ім хочацца мець больш і больш.)
4. Ці не здзіўляюць вас паводзіны сясцёр у час ад'езду і тое, што яны адмовіліся наведаць могільнік, дзе пахаваны бацька? Чаму? Чаму гэта не з'яўляецца для чытача нечаканасцю?
(Добра, каб, прыводзячы прыклады для доказу, вучні арыентаваліся і на мастацкія сродкі выразнасці.) Напрыклад: апісанне пейзажу: «Над галавою шумеді бярозы...» і да канца абзаца: «Дзень такі: зямля хадодная, неба шэрае, нізкае, а яшчэ — вецер, гоніць і гоніць шэрыя хмары» (роля эпітэтаў); аписанне збору сясцёр у час ад'езду дадому: «жанчыны таўклі ў багажнік вядро з мочанымі яблыкамі, а яно не ставілася»; «Багажнік не зачынілі — не змаглі...», «А тут яшчэ — гарбуз. Ён ляжаў на каленях цяжкі, нібыта матчын папрок, яе сумная радасць, схаваная ад дзяцей бяда», «постаць матчына здавалася сумная, як позняя-позняя восень» (роля эпітэтаў, параўнанняў).

5. Чаму аўтар уводзіць сцэну, у якой паказвае Сцяпана на могілках? Як гэта сцэна характарызуе ўсіх дзяцей? Чаму на душы ў Сцяпана было пуста, сумна? (Размова з бацькам у сне вярэдзіла душу чымсьці недасказаным, але важным, неабходным; ён у роспачы і прыбег на магільны грудок, а вось сёстры «ці знойдуць гэту наспачку без маці? Ад таго дня, як хавалі, ці былі тут хоць раз?»)
6. Чаму Сцяпан пакідае машыну і вяртаецца назад, да маці?
7. Перачытайце апошнюю старонку апавядання і адкажыце на пытанне:

—
Чаму вось тут прыйшло адчуванне духоўнай роднасці з маці, пачуццё блізкасці да маці? (Пакуль што знешне, вонкава гэта выяўлялася ў працы, якая захапіла абаіх бадзёрым рытмам, але самае галоўнае было прыхавана ў душы: у сына — шкадаванне, клопат, любоў да маці; у маці — удзячнасць, радасць.)

ІІІ. Творчае заданне:

Мэта: даць магчымасць вучням раскрыць сваё ўменне рабіць вывады, прыводзіць доказы па праблемных пытаннях.

· Праз сюжэт апавядання аўтар вырашае праблему ўзаемаадносін бацькоў і дарослых дзяцей. Дакажыце гэта, бо, чытаючы апавяданне, мы нідзе не сустракаем прамога асуджэння абыякавасці, прагнасці дзяцей.

· У чым павучальны сэнс апавядання? Адносна чаго папярэджвае аўтар нас? (Помніць, любіць, аберагаць бацькоў сваіх. Яны ў нас адзіныя. Клапаціцца — святы абавязак дзяцей.)
IV. Вывад.

(Вывад складзецца з абагульненняў настаўніка на папярэднія пытанні творчага задання.) 

Даманшяе заданне:

1. Падрыхтаваць вуснае выказванне на адну з тэм, прапанаваных у падручніку.

2. Прачытаць артыкул «Тэма, ідэя і праблема мастадкага твора”.

